
MAQEDONIA 

 

 

Kushtetuta dhe ligji i vitit 2007 mbi statusin ligjor të kishave, bashkësive dhe 

grupeve fetare mundësojnë lirinë e besimit fetar, ndërsa, marrë në përgjithësi, ligjet 

dhe politikat tjera kanë dhënë kontribut për ushtrimin e lirë të besimit fetar. Në 

prill të vitit 2010 parlamenti miratoi një ligj të ri kundër diskriminimit, i cili është 

paraparë të implementohet më 1 janar të vitit 2011, për mbrojtje nga diskriminimi 

mbi baza të bindjeve fetare.  

 

Qeveria, në përgjithësi, e ka respektuar lirinë fetare në praktikë. Megjithatë, 

mungesa e zbatimit efektiv të pjesës së regjistrimit nga ligji i vitit 2007 për statusin 

ligjor ka vazhduar t’ua vështirësojë mundësinë disa grupeve fetare për të fituar 

statusin ligjor.  

 

Ka pasur vetëm disa raste të keqpërdorimeve shoqërore ose të diskriminimit mbi 

baza të përkatësisë fetare, besimit, ose të praktikimit të fesë.  

 

Qeveria e Shteteve të Bashkuara bisedon me Qeverinë për liritë fetare, në kuadër të 

politikës së saj të përgjithshme për promovimin e të drejtave të njeriut. Zyrtarët e 

Ambasadës së Shteteve të Bashkuara u vunë në mbrojtje të zbatimit efektiv e të 

drejtë të dispozitave regjistruese, sipas ligjit të vitit 2007 për statusin ligjor, si dhe 

për përmirësimin e dialogut midis grupeve fetare.  

 

Pjesa I. Demografia fetare  

 

Shteti ka një sipërfaqe prej 25,332 km2 dhe 2.1 milionë banorë. Krishterizmi 

ortodoks dhe islami janë dy fetë kryesore në vend. Përafërsisht 65 për qind e 

popullatës janë ortodoksë maqedonas dhe 32 për qind janë myslimanë. Në grupet 

tjera fetare bëjnë pjesë katolikët, anëtarët e përcaktimeve të ndryshme protestante 

dhe çifutët.  

 

Ekziston ndërlidhje e përgjithshme mes përkatësisë etnike dhe asaj fetare – 

shumica e besimtarëve ortodoksë janë maqedonas etnikë, kurse shumica e 

besimtarëve myslimanë janë shqiptarë etnikë.  

 

Pjesa II. Gjendja e respektimit të lirive fetare nga ana e qeverisë  

 

Korniza ligjore/politike  

Kushtetuta dhe ligji i vitit 2007 për statusin ligjor të kishave, bashkësive dhe 

grupeve fetare e parasheh lirinë e besimit fetar. Ligjet dhe politikat tjera kanë 

kontribuar në ushtrimin përgjithësisht të lirë të besimit fetar. Në prill të vitit 2010 

parlamenti miratoi një ligj të ri kundër diskriminimit për mbrojtje nga diskriminimi 

mbi baza të bindjeve fetare. Ky ligj është paraparë të implementohet më 1 janar të 

vitit 2011.  

 

Nuk ekziston besim fetar zyrtar në nivel shtetëror, por një amendament kushtetues 

i vitit 2001 konkretisht përmend pesë grupe fetare: Kishën ortodokse maqedonase 

(KOM), Bashkësinë islame të Maqedonisë, Kishën katolike romake, Bashkësinë 

çifute dhe Kishën evangjelike metodiste. Anëtarët e grupeve tjera fetare kanë 

pohuar se kjo gjë ka çuar drejt trajtimit preferencial ndaj këtyre pesë grupeve nga 

ana e qeverisë.  

 

Qeveria i kremton këto festa fetare si festa shtetërore: Pashkët ortodokse, 

Krishtlindjet dhe Fitër Bajramin (përfundimin e muajit të Ramazanit). Festat tjera 

krishtere, islame dhe çifute nuk janë festa shtetërore, por janë caktuar nga qeveria 

si festa fetare për besimtarët e këtyre besimeve.  

 

Ligji kërkon që grupet fetare të regjistrohen, me qëllim të marrjes së statusit të 

subjektit juridik dhe parasheh që të gjitha grupet (e regjistruara) janë të ndara nga 

shteti dhe të barabarta para ligjit. Ligji ka përcaktuar qartë edhe materialet e 

aplikimit për regjistruesit e rinj, si dhe një afat kohor brenda të cilit gjykata e ka 

për obligim të marrë vendimet e veta. Ligji lejon regjistrimin e më tepër se një 

grupi nga secili besim fetar.   

 

Shtetasit e huaj të cilët vijnë në vend me qëllim të ushtrimit të obligimeve ose të 

riteve fetare, duhet të marrin leje nga Komisioni shtetëror për marrëdhënie me 

bashkësitë dhe grupet fetare, e nevojshme për të marrë vizë hyrëse. Gjatë aplikimit 

për vizë, këta persona duhet t’ia parashtrojnë Komisionit letrën me të cilën ftohen 

nga përfaqësuesit e organizatës fetare në vend. Komisioni pastaj e lëshon letrën e 

aprovimit, e cila duhet të parashtrohet bashkë me kërkesën për vizë. Komisioni ka 

raportuar që procedura e shqyrtimit zgjat më pak se një javë. Grupet e regjistruara 

fetare kanë deklaruar se aplikacionet e tyre janë shqyrtuar në kohë dhe se nuk ka 

pasur raste të refuzimit të aplikacioneve. Nuk ka pasur procedurë për grupet e 

paregjistruara që të aplikojnë për viza për punëtorët e tyre fetarë.   

 

 

Ligji nuk i lejon shkollat fillore private fetare, por nuk ka kufizime për shkollat 

private fetare në nivel të arsimit të mesëm dhe të lartë, si dhe për arsimin fetar që 

zhvillohet në hapësirat fetare, si për shembull në kisha dhe xhami. Në fund të 

periudhës raportuese, Ministria e arsimit i ka shpallur planet për zhvillimin e 

lëndës "Etika e besimeve fetare" për vitin shkollor 2009-2010, duke kërkuar nga 

nxënësit dhe prindërit të zgjedhin mes historisë së besimeve fetare dhe etikës së 

religjioneve. Një lëndë e mëparshme e mësimit fetar është shpallur jo-kushtetuese 

nga ana e Gjykatës kushtetuese. Lënda e re nuk u zbatua në vitin 2009, por 

Ministria e arsimit paralajmëroi implementimin e saj në vitin shkollor 2010/11, 

bashkë me opsionin e dytë ”kultura e civilizimit”. Disa grupe fetare kanë shprehur 

brengosje se fëmijët do të ndahen në klasa të ndryshme në bazë të fesë dhe se 

kurrfarë mësimesh fetare nuk do të ofroheshin për nxënësit të cilët nuk janë 

ortodoksë ose myslimanë.  

 

 Kufizimet e lirive fetare  

 

Qeveria, në përgjithësi, e ka respektuar lirinë fetare në praktikë. Megjithatë, 

dështimi në zbatimin efektiv të procedurave të regjistrimit të grupeve fetare e ka 

bllokuar ose shtyrë mundësinë e tyre për marrjen e statusit ligjor.  

 

Gjykata e Shkupit II është përgjegjëse për regjistrimin e grupeve fetare, në bazë të 

ligjit të vitit 2007. Ligj gjithashtu parasheh orar të qartë për gjykatën, për 

përfundimin e procesit të regjistrimit – 15 ditë për të shqyrtuar nëse aplikacioni 

është i plotë dhe tetë ditë tjera për shënimin e grupit në regjistër. Megjithatë, 

aplikantët deklaruan se kanë pritur shumë më gjatë që gjykata të shqiptojë 

vendimet e saja. Ligji kërkon që emrat dhe shenjat zyrtare të grupeve të reja të 

dallohen nga emrat dhe shenjat e grupeve që janë regjistruar paraprakisht, por e 

lejon regjistrimin e më tepër grupeve të besimit të njëjtë fetar. Kisha Evangjelike 

Baptiste, pasi ishte refuzuar për shkak të ekzistimit në regjistër të një kishe tjetër 

baptiste, e ndryshoi emrin në Kisha Krishtere “Fjala e Zotit”. Së paku tri 

aplikacione për regjistrim nga grupe ortodokse janë refuzuar që prej hyrjes në fuqi 

të ligjit. Kisha më e madhe ortodokse (KOM) mbeti i vetmi grup i regjistruar 

ortodoks. Grupe fetare janë ankuar për ndikim politik mbi procesin e regjistrimit.  

 

Gjatë periudhës së raportimit, gjykata miratoi gjashtë aplikantë – Lëvizjen 

krishtere ”Shpresa e Re”, Grupin fetar Kaderik ”Xhenet”, Kishën e lirë evangjelike 

”Lajmi i Mirë”, Kishën Krishtere ”Fjala e Zotit”, Kishën e reformuar apostolike, si 

dhe Kishën Krishtere të Lajmërimit -  ndërsa refuzoi ose nuk veproi mbi aplikimet 

e pesë bashkësive fetare – Bashkësinë Bektashiane të Maqedonisë në Tetovë, 

Kryepeshkopatën ortodokse greke të patrikanës së Pejës (emri i aplikimit të 

Kryepeshkopatës ortodokse të Ohrit), Kishën e të krishterëve të vërtetë ortodoksë 

në Maqedoni, Kishën krishtere Oaza, si dhe Bashkësinë Bektashiane Ehlibejti të 

Maqedonisë. Lëvizja krishtere ”Shpresa e Re” u aprovua pasi e ndërroi personin 

përgjegjës në aplikacionin për regjistrimin e saj me një qytetar të Maqedonisë.   
 

Disa kufizime të lidhura me statusin e saj si grup i paregjistruar edhe më tej 

aplikohen ndaj "Kryepeshkopatës ortodokse të Ohrit", e cila e mohon autoqefalinë 

e vetëshpallur të Kishës ortodokse maqedonase, e cila nuk njihet as nga kishat tjera 

ortodokse. Grupi i udhëhequr nga peshkopi i shkarkuar nga detyra në KOM, Jovan 

Vranishkovski, njihet nga Kisha ortodokse serbe si kryepeshkopatë. Anëtarët e 

grupit kanë pretenduar se ndaj tyre ka pasur vëzhgime dhe shqetësime të tepërta 

qeveritare, për shkak të besimit të tyre fetar.  

 

Nga fundi i periudhës së mëparshme të raportimit, qeveria paralajmëroi se tokën e 

planifikuar për kishë ortodokse në sheshin kryesor të Shkupit ia kishte bartur 

KOM-it. Në shkurt të vitit 2010, Qeveria prezantoi një video projeksion të 

ndërtimeve të planifikuara në qendër të Shkupit në të cilën përfshihej edhe kisha. 

BFI-ja denoncoi përfshirjen e kishës dhe mospërfshirjen e xhamisë Burmali, si një 

dëshmi shtesë se qeveria favorizon bashkësinë fetare ortodokse kur bëhet fjalë për 

ndërtimin e faltoreve. Ky problem, si dhe kontestet me qeverinë për të drejtën e 

fillimit të rindërtimit të xhamisë në Prilep, e cila ishte shkatërruar gjatë konfliktit të 

vitit 2001, si dhe të ndërtimit të xhamisë së fshatit Llazhec, afër Manastirit, 

rezultuan me kërcënimin e BFI-së për bojkot të Konferencës së dytë botërore mbi 

dialogun midis religjioneve dhe civilizimeve, të mbështetur nga qeveria, në maj të 

vitit 2010. Qeveria dhe BFI-ja më në fund arritën një pajtim dhe BFI-ja mori pjesë 

në konferencë.        

 

Disa grupe të vogla fetare u ankuan për pengesa burokratike për ndërtimin ose 

pronësinë mbi faltoret si dhe pretenduan që këto pengesa e kanë vështirësuar 

shumë ndërtimin e kishave të reja ose zgjerimin e objekteve ekzistuese. Nga fundi i 

periudhës së raportimit, bartja e pronësisë së një salle takimesh afër Kriva Palankës 

tek Dëshmitarët e Jehovait, mbeti e bllokuar nga ana e pushtetit vendor.  

 

Problemi i kthimit të pronës fetare, e cila ka qenë e shpronësuar nga qeveria e ish-

Jugosllavisë nuk është zgjidhur plotësisht. Disa bashkësi fetare nuk e kanë rikthyer 

pronësinë e plotë mbi shumë prona që janë shpronësuar nga regjimi komunist. 

Pronësia e pothuajse të gjitha kishave dhe shumë xhamive i është kthyer 

bashkësive fetare gjegjëse, por kjo nuk ka ndodhur me pjesën më të madhe të 

pronave tjera. Kërkesat për kthimin e pronës ose për kompensim janë të 

komplikuara për shkak se prona e zaptuar e ka ndërruar pronarin disa herë ose 

sepse është zhvilluar që nga koha e konfiskimit të tyre. Bashkësia islame e 

Maqedonisë (BFI) ka theksuar se nuk ka qenë në gjendje ta rikthejë të drejtën e 

shfrytëzimit të disa xhamive të cilat qeveria ishte pajtuar t'ia kthejë. Përveç kësaj, 

BFI-ja ka pretenduar se qeveria në disa raste e ka vonuar procesin e rikthimit të 

pronave të saj përmes shitjes ose nisjes së ndërtimeve të reja në pronat kontestuese, 

si dhe përmes kontestimit të kërkesave të ligjshme historike të BFI-së për pronat 

fetare. BFI-ja ka vazhduar të takohet me zyrtarët qeveritarë, me qëllim të gjetjes së 

zgjidhjes për çështjen e pronave.  

 

Nuk ka pasur zhvillime lidhur me padinë e bektashinjve kundër Qeverisë të 

parashtruar në vitin 2002, për moskthimin e kompleksit të bektashinjve në Tetovë, 

të njohur si Arabati Baba Teqe, që është nacionalizuar në Ish-Jugosllavi. Më tej, 

nuk ka pasur zhvillime lidhur me padinë e vitit 2004, kur bektashinjtë e kanë 

paditur BFI-në për marrjen e një pjese të kompleksit të Tetovës nga pjesëtarë të 

armatosur të BFI-së në vitin 2002. BFI ka vazhduar me mbajtjen e kësaj pjese edhe 

në fund të periudhës që mbulohet nga ky raport.  

 

 Shkeljet e lirive fetare  

  

Jovan Vranishkovski, udhëheqësi i "Kryepeshkopatës ortodokse të Ohrit", u kthye 

në vend pasi e kishte kaluar tërë periudhën e mëparshme të raportimit jashtë 

vendit, përderisa ballafaqohej me një urdhër burgosjeje, e cila skadoi në janar të 

vitit 2010. Ai qëndroi i lirë, në pritje të një vendimi nga gjykata e apelit lidhur me 

ankesën e tij ndaj dënimit me burgim prej 30 muajsh, si dhe gjobë prej $300,000 

(250,000 euro)  të shqiptuar nga një gjykatë themelore për shpërdorim të mjeteve 

financiare. Vranishkovski mbajti nëntë muaj në burg nga dënimi prej dymbëdhjetë 

muajsh për një tjetër padi të vitit 2007 për shpërdorim të mjeteve financiare, si dhe 

shtatë nga dënimi prej tetëmbëdhjetë muajsh për nxitje të urrejtjes fetare dhe etnike 

në vitin 2006.       

  

Nuk ka pasur raporte për të burgosur ose të paraburgosur për arsye fetare në vend.  

 

Ndërrimi i dhunshëm i besimit fetar  

 

Nuk ka pasur raste të konvertimit të dhunshëm fetar.  

 

 Përmirësimet dhe zhvillimet pozitive në drejtim të lirive fetare  

 

Ministria e kulturës në bashkëpunim me Komisionin shtetëror për marrëdhënie 

midis komuniteteve dhe grupeve fetare, organizoi konferencën e dytë botërore për 

dialogun midis religjioneve dhe civilizimeve, e cila u mbajt në Ohër, nga 6-9 maj 

2010.  Gjithsej 480 udhëheqës fetarë, zyrtarë qeveritarë, akademikë dhe 

përfaqësues të bashkësisë ndërkombëtare nga më shumë se 40 vende morën pjesë. 

U miratua edhe një deklaratë që angazhohej për promovimin e tolerancës dhe 

bashkëjetesës, si dhe mbështetjen e dialogut ndër-fetar dhe ndër-kulturor.   

 

Në prill të vitit 2010, Parlamenti miratoi një ligj të ri kundër diskriminimit për 

mbrojtje nga diskriminimi mbi baza të bindjeve fetare. Ky ligj është paraparë të 

implementohet më 1 janar të vitit 2011.  

 

Pjesa III. Gjendja e respektimit shoqëror të lirive fetare  

 

Ka pasur disa raporte për keqpërdorim social ose diskriminim për shkak të 

përkatësisë fetare, besimit ose praktikimit të fesë.  

 

Më 25 qershor të vitit 2010, në xhaminë Isa Beg në Shkup, përfaqësues të BFI-së 

tentuan të bllokojnë shërbimet e faljes së të premtes, të udhëhequra nga Ramadan 

Ramadani, i cili ishte suspenduar nga BFI-ja. Pasi që zyrtarët e BFI-së, duke 

përfshirë Ibrahim Shabanin, myfti i Shkupit, dhe Afrim Tahirin, sekretar gjeneral, 

u larguan nga xhamia, ndodhi një zënkë midis mbështetësve të të dyja palëve. Nuk 

u raportua asnjë arrestim.   

 

Në janar të vitit 2010, vandalë dy herë i thyen dritaret e xhamisë në Koçanë. Gjatë 

muajit të njëjtë, persona të panjohur kanë vandalizuar tre varre te varrezat 

myslimane në Strugë.     

 

Pjesa IV. Politika e Qeverisë së Shteteve të Bashkuara  

 

Ambasadori dhe përfaqësuesit e Ambasadës së Shteteve të Bashkuara janë takuar 

vazhdimisht me zyrtarët e qeverisë, udhëheqësit dhe përfaqësuesit e bashkësive të 

ndryshme fetare, për t'i trajtuar çështjet e lirive fetare dhe për ta përkrahur 

tolerancën etnike dhe fetare.   

 

Ambasadori dhe përfaqësues të tjerë të Ambasadës së Shteteve të Bashkuara të 

Amerikës morën pjesë në ceremonitë për hapjen e Konferencës së dytë botërore 

mbi dialogun midis religjioneve dhe civilizimeve, ku Ambasadori u takua me 

udhëheqësit fetarë dhe kryeministrin, me ç’rast biseduan për dialogun fetar si dhe 

për çështje të tjera fetare. Ambasada poashtu ka sponsorizuar një akademik, i cili 

specializon për dialogun ndërfetar dhe zgjidhjen e konflikteve, që të flasë në 

konferencë dhe të takohet me grupet fetare. Ambasadori dhe përfaqësues të 

Ambasadës, bashkë me BFI-në, kryeministrin dhe zyrtarë të tjerë, janë angazhuar 

në mënyrë aktive për zgjidhjen e kontestit midis qeverisë dhe BFI-së për ndërtimin 

e xhamive në Prilep dhe Llazhec.  

 

Ambasada mbështeti një forum mbi tolerancën ndërfetare në një universitet 

vendor. Një zyrtar i Ambasadës mbajti fjalim për dialogun dhe tolerancën 

ndërfetare, si dhe bëri thirrje për implementimin e plotë të ligjit të vitit 2007 për 

statusin ligjor.  

 

Ambasada, në bashkëpunim me Kryqin e Kuq të qytetit të Shkupit, sponsorizoi 

edhe një ditë ndërfetare shërbimi. Ky organizim bashkoi njerëz nga shumë fe të 

ndryshme në përpjekjet për grumbullimin e ushqimit dhe dhurimit të gjakut.  

 

Zyrtarët e Ambasadës e kanë diskutuar zbatimin e ligjit të vitit 2007 për statusin 

ligjor me gjyqin kompetent për regjistrim, si dhe me udhëheqësit qeveritarë dhe 

fetarë në disa raste, duke e mbështetur zbatimin e ligjit në mënyrë që i përmbushë 

standardet ndërkombëtare, në aspekt të të drejtave të njeriut dhe lirive fetare, me 

respektim të afateve të cekura në ligj. Nëpunësit e ambasadës gjithashtu kanë 

punuar ngushtë me disa grupe dhe bashkësi fetare që kërkojnë të regjistrohen, duke 

shërbyer si pikë qëndrore për këmbimin e informatave mes aplikuesve, të cilët janë 

të frustruar nga vonesat gjyqësore dhe të hutuar nga mungesa e procedurave të 

qarta të aplikimit.  

 

Ambasadori dhe përfaqësues të tjerë të Ambasadës kanë qenë të pranishëm në 

ngjarjet për mbështetjen e lirisë, tolerancës dhe mirëkuptimit fetar, përfshirë edhe 

ngjarjet e komemoracionit të Holokaustit dhe shënimin e festave të grupeve të 

ndryshme fetare.  

 
 


